
ТОДЭ ВАЁНЪЁС

Анатолий МАТВЕЕВ

ВУНОНТЭМ СЯСЬКАОС

Берыктоно ӟуч кылэ.
Чумолёын ортчылэм праздникъёсты

син  азям  али  но  яркыт  пуктыны
быгатӥсько.  Со  шулдыръяськонъёсы  вань
гурт  калык  пыриськылӥз.  Мыным  тужгес
но  кельшылӥз  гужем  ортчись  Гербер
праздник.  Куд-ог  лымшор  удмуртъёс  та
шулдыръяськонзэс  бигеръёс  сямен
Сабантуй  шуо.  Милям  гуртъёсмы,
музъемъёсмы  соосын  артэ  угось.
Бигеръёсын тупаса улӥм, праздникъёсы ог-
огмы  доры  ветлӥм,  отын  ортчылӥсь
шудонъёсты  но  ог-огмылэсь  асэстылӥм.
Гуртысьтымы  тросэз  бигер  кылэз  но
тодӥзы. Атае, песятае но бигер кылын ӟеч
вераськизы,  мон  но  кӧня  ке  йӧндырисько
на.

Ми  но,  пиналъёс,  шудонъёсы
пыриськылӥм. Тужгес но кельшылӥзы вал
вылын  ворттылыса  ӵошатсконъёс.
Колхозамы  чебер,  чырткем  сьӧд-тӧри
яратоно  ужпие  вал.  Вордскемез  бере

кыкетӥ нуналаз ик соин монэ Лёгор агай, вал сюдӥсьмы.тодматӥз.  Куинетӥ классын

дышетскисько  на  вал.  Чуньылы  туж  синмаськи.  Солы  вакчияк  Крот  ним  сётӥзы.
Чуньыен  ӵош  будӥм.  Яратоно  эше  доры  вал  гидэ  котькуд  нунал  сямен  пӧзьтэм
кешырен, сяртчыен, чечыен зырам нянен пыралляй. Чуньылы со туж кельшылӥз. Кӧня
ке толэзь ортчыса, яратоно эшме пӧзьтымтэ бакча сиёнъёсын, турынэн утялтылӥ ни. 

Крот  монэ  кыдёкысен  тодманы  кутскиз.  Монэ  адӟе  ке,  шумпотэменыз  пичи
быжыныз  солань-талань  шона,  йырзэ  вылӥе  ӝутыса,  каллен  гырдалля.  Будэммыя
золгес но золгес эшъяським. Кык ар ортчыса, солэн но, мынам но ужан дырмы вуиз.
Ог-огмес гажаммес бригадир тодэ вал. Соин ик мыным Кротэн ужаны наряд сётылӥз:
усыяны,  картофкаез  гожъяны,  силос  гу  доры  турын,  фермаос  дорысь  бусые  кыед
нуллыны.

Крот туж чупрес вал. Пинал валъёс пӧлын ассэ кузё сямен возьылӥз. Визьмо
синъёсыз чиляло, изнэсэз лӧб-лӧб, быжыз кузь, гонэз пеймыт уй кадь сьӧд - чылкак
сьӧд куака.Арнялы огпол мон сое вуштонэн сузялляй, Пичи Усо шурын пылатъялляй.
Сабантуй шудонъёс азьын нош чылк-чылк миськыса чеберъялляй. Изнэсаз но быжаз
горд  но  ӵуж лентаос  пунылӥ.Бригадир  аслэсьтыз  яркыт  серметсэ  сётылӥз.Со  зарни
кадь  ӵуж  но  гордалэс  туйлэсь  лэсьтэм  куинь,  ньыль  но  вить  сэрего  кульчоосын
чеберъямын  вал.  Сьӧд  чилясь  вал  вылын  ӵуж  но  горд  чукъёс,  кульчоос,  лентаос
кыдёкысен адӟиськылӥзы. Крот кышнояськыны дасяськись муртлы кельше вал.

Валэ  кадь  ачим  но  коштан  мед  адӟисько  шуыса,  анае  тӧдьы  крепдешинлэсь
паськыт кузь саесо дэрем вуриз, сьӧд чилясь сатинлэсь - штани, кускерттонэ но сьӧд.
Киям небыт кулэсь пунэм урыс кутӥ. Мукет пиос но валъёссэс чеберъязы, асьсэос но
воштӥськизы.  Крепдешин  но  сатин  басмаос  соку  дуноесь  ӧй  вал.  Соин  ик  штани
ваньмылы сьӧд но лыз сатинлэсь вурылӥзы, нош дэремъёсмы кинлэн ке горд, кинлэн ке
вож, ӵуж, лемлет... 

Кызьы бен чеберъяськытэк? Бадӟым праздник ук! Калык валэн ӵошатскисьёсты
учкыны, шулдыръяськыны лыктэ, нош ми соосыз шумпоттыны кулэ.

Ӵошатскись  пиналъёс  кыклы  люкисько:  дас  куать  арескозьёслы  но  быдэ
вуэмъёслы. Нырысетӥосыз кык иськеме ворттыло, кыкетӥосыз -куине. Ӵошатсконъёс
гурт  сьӧрысь  Голюшурма  нюлэс  палась  тракт  вылын ортчыло  вал.  Нюлэс  дурысен
Чумолё гуртозь ӵапак кык иськем луоз. Сюрес гурт пала ӧжыт улланегес ваське, соин
ик ӵошатсконлэн мынэмез туж умой адӟиське.

Крот  -  пинал,  шаплы,  сэзь  вал,  ассэ  гажа.  Ческыт кузьым басьтон  понна  со
вормыны  туж  тыршиз.  Гуртамы  Гербер  шудонъёс  дыръя  ми  Кротэн  кыказ
ӵошатсконъёсын вормим, нош одӥгаз ӧз пӧрмы, кыкетӥ интые кылим. Крот -  Вятка
выжыысь вал. Нош соку вормиз Татарстанысь пияш араб выжыысь туж усто, чырткем
ворттылон валэныз. Мон со Азат пиез сюлмысьтым ӟечкылай, чебер валзэ мактай. Со
вакытэ Чумолёын но, вӧзысьтымы мукет ӟуч, удмурт гуртъёсын но араб выжы валъёс
ӧй вал. Со дуно, секыт ужъёслы уг яра, нош Вятка выжыысез - туж ӟеч ужась вал.

Огаз Гербер шудонъёсын вормеммы понна милемлы Кротэн бадӟым корзинаен
улэп ӟазег кузьмазы, нош Кротме мон кык бадӟым кешырен но чечыен зырам нянен
сюдӥ. Мукет араз вормеммы понна пыдылэсь кык размерлы бадӟымгес ӟеч сурон сапег
сётӥзы. Кык ар ортчыса ини, со мыным тупаз, Ижын яратыса нуллӥ. Вормемелы кыӵе
шумпотӥськом  вал!  Вань  ӵыжы-выжыосы,  анае,  песянае,  сузэр-вынъёсы,  эшъёсы

сюлмысь  ӟечкылаллязы.Табере  тон  вуоно  Гербер  шулдыръяськонозь  герой  луиськод
ведь. Нылъёс но тросэз шорад гажаса учко. 

Валэн  ӵошатсконын кыкетӥзэ  вормеме  сярысь  нимысьтыз  вераме  потэ.  Соку
мыным нырысьсэ синмаськем Никольской гуртысь чебер ӟуч ныл.Ачим но ӧй вала,
кызьы со монэ бордаз кыскиз.  Ныллэн гуртэз Чумолё дорысен ог  ньыль иськемын.
Гербер  шулдыръяськон  дыръя  артэ  гуртъёсысь  калык  котьку  ик  дорамы  лыктылӥз.
Милемлы бигер сабантуйёсы ветлыны кельше вал.  Соос  доры эшъёсынымы уллёен
вуылӥм.  Асьмелэсь  пӧртэмгес  шудонъёссы,  крезьгуръёссы,  эктонъёссы,  дӥськутсы
милемлы тунсыко потылӥзы, пыдъёс асьсэос доразы нуо вал. 

Монэ  тани  ӟуч  ныл  бордаз  кыскиз,  сое  мон  берлогес  валай  ни.  Ӟазег  приз
басьтэме  бере  ӵыжы-выжыосы,  эшъёсы монэ  ӟечкылазы,  ӟыгыръяським,  чупаським,
собере соос мукет ӵошатсконъёсыз учкыны мынӥзы. Корзинаен ӟазегме мон песятаелы
сётӥ,  кузьымез  со  доре  нуиз.  Малпамтэ  шорысь  дорам ӟечкыланы кык ӟуч  нылъёс
лыктӥзы но  яркыт сяськаослэсь  керттэтъёс  кузьмазы.  Мон  ӵыжектӥ,  быдэс  мугоры
пӧсьвуаськем кадь луиз. Та дырозь мыным ноку но сяська ӧз кузьмаллялэ угось.  
Нялтас  вераса,  та  учыр  бере  котькыӵе  празднике  яратоно  адямиосылы  -  анаелы,
песянаелы, сузэръёсылы но мукет нылкышно родняосылы, кузпалэлы - одно ик сяська
кузьмасько.  Дорам  но  мерттэм  сяськаосы  сюлэмез  буйгато,  шумпотто.  Милям  сад-
бакчаямы но, городын улон коркамылэн укно улаз но быдэс гужем пӧртэм будосъёс
сяськаяло, емыш но сёто. Гербер шулдыръяськонын сяська кузьмамзы бере ӟеч валай
угось: сяська улонэз югытгес, чебергес каре.

Азьланьзэ ас кылыныды вералэ.

Сяська  керттэт  сётэмзы  бере  мусо  нылъёс  нимзэс,  кытысь  вуэмзэс  веразы:
Никольской гуртысь Юля но Валя, пе. Собере Кротэз ушъязы:

- Кыӵе со мусо, шаплы ужпи, ӧрӟи кадь.
Мон соку ужпиме вожай. Мынам но со кадь луэме потӥз. Сяська керттэтъёссы,

Кротме мусоямзы понна тау шуи но ужпиме вал гидэ интыяз нуи.
Вал сюдӥсьмы тусяз сезьы понэм ни. Ворттылэм бераз валэ сӥяз, пичияк вуэн

люктай. Ву юиз но йырыныз улӥе-вылӥе шоназ: мыным но, вал сюдӥсезлы, тау шуиз
кадь. Визьмо ужпиме вешаса, шулдыръяськон пала кошки.

Юра эшме пумитай. Быдэ вуэм пиослэсь валэн ӵошатскемзэс учкыны мынӥмы.
Вуимы гинэ но,  дорамы Валяен Юля потӥзы.  Соосты Юраен тодматӥ.  Собере вань
ӵошатсконъёсты  учкыса  ветлӥмы.  Кызьы  юболэн  йылаз  ошем  кузьымез  басьтыны
тыршо,  кызьы  кор  вылын  пукисьёс  ог-огзэс  бекмыльтыны  турттыса  мешокен
шуккыло...  Гираез ӝутъянын кебитын молотэн ужась Бачей Саша ӵемгес вормылӥз,
нош  али  бигер  гуртысь  пиос  азьпала  потылӥзы.  Герберын  шудон-нюръяськонъёсы
котыр  гуртъёсысь  ваньмыз  пыриськылӥзы:  ӟучъёс  но,  удмуртъёс  но,  бигеръёс  но.
Вашкала  дырысен  озьы  кошкем.  Бигеръёсты  нюръяськыны  туж  пичи  дырысенызы
дышето, соин ик соослэн умойгес пӧрме.

Со нуналэ мон бызьылонъя ӵошатсконэ пыриськи на.  Ворми.  Шумпотонэлэн
пумыз  ӧй  вал.  Тэтчасько,  Юраез  но,  Валяен  Юляез  но  ӟыгыръясько.  Вормонэлы
оскисько вал: Голюшурмаысь школае юнме шат куинь ар ӵоже ветлӥ. Кезьыт-а, пӧсь-а
куазь,  зоре-а,тӧлаське-а -  номыр шоры учкытэк.  Эшшо Голюшурмаысь колхозлы но
гуртоосмылы почта нуллӥ на. Сизьым иськемез пыдын но, куасэн но, велосипедэн но
лёгалляй. Мышкам - песянайлэн етӥнлэсь куыса вурем котомкаез. Почта школаен артэ
вал.  Отысь  газетъёсыз,  журналъёсыз,  гожтэтъёсыз  котомкаям  книгаосыным  артэ
тырисько  но  -  шаплыяк  дор  пала.  Нуналысь  нуналэ  секыт котомкаен  ветлэме  монэ
кыдатэм. Голюшурмаысь школае сизьыметӥ классэ гуртысьтымы мон огнам гинэ ветлӥ
угось.

Кылемзэ лыдӟоно гинэ.

Бызьылонын вормеме понна кык приз сётӥзы: етӥнлэсь куыса чебер пужъятэм
бадӟым ӵушкон но туж тунсыко книга  -  «Дети капитана Гранта».  Книгаме соку ик
пеймыт-горд баблес йырсиё Юлялы кузьмай. Сяська керттэт сётэмез понна озьы тау
кари. Солы мон синмаськемын вал ини,вылды. Ымнырыз вӧлэм кадь чебер, мугорыз
веськрес,  сьӧдалэс  синъёсыз  тылсиос  пазяло,  кузь  сьӧд  синкашъёсыз  ваёбыжлэн
бурдъёсызлы кельшо. Сямын ӟырдыт, туж чупрес, мылкыдыз тулкым кадь вошъяське.
Гурбер шулдыръяськонын ми соин ваньзэ адӟим, кылӥм, ӝук но сиим, сюкась но юим.
Оломар сярысь но вераськонъямы гуртсы дорозь вуэммес ӧм но шӧдэ. Валя но Юля
Асан техникумлэсь нырысетӥ курссэ быдтӥллям вылэм ни.

Валяен  но Юляен ми эшшо пумиськылӥм на.  Вуонояз  кӧснуналэ  нылъёслэн
ӧтемзыя Юраен Никольское ветлӥм. Таиз пумиськон кыӵе ке туж шукрес вал ке но, со
сярысь  туннэ но шунытэн малпасько:  йырмы быгылес кылиз угось.  Никольскойысь
пиос  милемыз  урмем  пуныос  сямен  пумитазы.  Гербер  шулдыръяськонысь  соос
нылъёссылэсь  милемын  эшъяськемзэс  адӟиллям.  Мынэсьтым  вормонъёсме  но
синйылтӥллям. Никольскойысь пиос пӧлын Юляез яратӥсь пияш но вылэм. Юлялэн
мумы-бубыосыз доры кышнолы кураны но  ветлӥллям вылэм ни.  Соослы шуиллям:
«Юлямылы бызьыны вазь на. Техникумез мед йылпумъялоз. Нылмы соглаш луиз ке,
сётом». Со пияш армиын куинь ар служить карем ини, Юляез кемалась яратэ вылэм.
Ми со сярысь номыр ӧм тодэ.

Юляен Валялы гурт пиоссы шуиллям:
- Чумолё пиосын пумиськиды ке, ми соосыз жугом.
Нылъёс талы туж ик оскиллямтэ, милемлы вераны дырзы но ӧй вал.
Кӧснунал ӝытэ  одӥг  велосипед вылэ  пуксим но  Никольское ширтӥм.  Пырак

Юлялэн коркаез доры дугдӥм. Со милемыз дораз пыртӥз но дыртыса шуиз:
- Пиосмы тӥледыз жугыны люкаськиллям. Бакчаос пыртӥ чаляк кошке! Собере

укноетӥ возьматӥз:
-  Тӥни  соос,  коръёс  вылын  пуко.  Гужем  арня  ӝытъёсы  ми  отчы

шулдыръяськыны люкаськылӥськом.  Пичиез  выны тӥледыз адӟиз,  мазэ-созэ  валатэк
вераны шедьтоз. Ма, соос асьсэос но адӟизы, дыр. Велосипедды но тӥни капка азьын
сылэ.

Малпамтэ шорысь Валя шокпотыса пыриз но кеськиз:
-  Татчы  ог  дас  вить  пиос  лыкто!  Бакчаостӥ  пегӟыны  уд  вуэ,  вылаз  ик,

велосипедды урамын!
- Валя, вань нылъёсты люка но татчы лыктэ! - шуиз Юля.- Жугиськон медаз

луы. Асьмеос та кык пиосыз гуртысь котыртыса келялом.
Ваньмы  ульчае  потӥм.  Вожпотэмзэс  пиос  велосипедмы  вылэ  пальккиллям:

спицаоссэ тӥяллям, камераоссэ вандылӥллям, куасано-тӥянозэ сӧриллям.
Пиослэн уллёзы милемыз лек черекъяса пумитаз:
- Асьтэлэн нылъёсты ӧжыт шат?! Пыддэс-йырдэс тӥялом! Кошке татысь! Бызе!

Ноку но гуртамы эн пыралэ! Тӥтэк но милям пиосмы тырмыт!
Кесяськемен  гинэ  ӧз  тырмы,  куд-огез  пиос  милемыз  бодыосын,

мыжыкъёсынызы шуккыло-жуго ни. Тыш сиёнлэсь ми йырмес киосынымы ӵоктам но
капка борды зӥбиськыса сылӥськом. Со куспын Валя даслэсь уно нылъёсын бызьыса
вуизы.  Пиосыз  донгаса,  соос  милемыз  котыртӥзы.  Юляен  Валя  пиосыз  возьытэ
уськытыны кутскизы:

- Мар тӥ, кион уллё кадь, кык мурт вылэ омырскиды?! Возьытты ӧвӧл-а?! Маин
соос  янгышесь?!  Номыре но ӧз  лушкалэ,  ӧз  басьтэ,  тӥ  сямен ӧз  тӥялэ!  Ми соосыз
тӥледын но тодматскыны ӧтим. Ог-огмы доры шудыны ветлон, эшъяськыса улон урод
шат?!

Пиос уг чалмо:
- Мед кошкозы! Соос доры номыр понна ветлыны.

- Ма, шудон пӧлазы ваньмы ветлӥм ук. Милемлы туж кельшиз. Тӥледлы но озьы
ик, дыр. Туннэ нош мар сьӧсьяськиськоды? Артэ гуртын улӥськом ук, ог-огмес ойдолэ
гажалом! Соку ваньмылы умой луоз, - тэльмыриз Валя.

Со куспын ми, кык казакпиос, нылъёслэн котыртыса утемзы улсын гурт кузя
тракт  пала  мынӥм.  Нош  гуртысь  куд-огез  ӧрӟиос  нылъёс  вискытӥ  но  милемыз  я
бодыен,  я  мыжыкен  йӧттыны  сузьылӥзы.  Озьы  гуртлэн  пумозяз  вуим  но  мусо
нылъёсмы  дорысь  йырмес  ошыса  кошким.  Инмын  бадӟым  тыр  толэзь  каллен  уя,
милемлы доре сюрес возьматэ, нош трос миллион кизилиос кырмышъяса шуо кадь:
«Синмаськон, яратон – со туж бадӟым шуд. Юн яратӥсь муртлы вань шуг-секытъёсты
вормыны кулэ, соку гинэ Инмарен сётэм сяськадэ, мусо адямидэ кияд воземед луоз...»

Чумолёе нуись сюрес дурысь турын вылэ пуксим но ог-огмы шоры паймыса
учким:  ымнырмы  но  дэремъёсмы  вирен  саптаськемын,  дӥськутмы  кесяськемын,
велосипедмы  нажгатэмын.  Татчы  велосипед  вылын  вуим,  табере  сое  ас  выламы
нуиськом. Ог-огмес киынымы кутылыса эскериськом: мугормы быдэс-а? Быдэс кадь.
Интыен-интыен со вӧсь луэ, юмекъя - бодыослэн бервылзы. Котырак учким. Музъем
азьвыл сямен ик берга, артэ нюлэс шаугетэ. Ми быдэс, нылъёс быдэс. Улон мынэ. Ог-
огмы шоры учким но гор-гор серекъям.

Ӧжытак пукыса буйгатскем берамы эшелэсь юасько:
- Мусо нылъёс доры мыном на-а?
- У-уг ни! Таӵе «пӧсь» пумиськонъёс мыным кулэ ӧвӧл.
-  Нош ми Юляен вуоно  кӧснуналэ  ӝыт сизьым часлы вераським.  Чапайнюк

дурысь бадӟым кыз улын пумиськом. Сётэм кылме мон одно ик быдэсто!
Со  вунонтэм  чебер,  чылкыт  пумиськонмы  гудырикошконлэн  шуныт  ӝытаз

ортчиз,  нош берпуметӥез  -  арнянуналэ  Асан техникумын.  Юля но Валя дышетскон
интыенызы тодматӥзы.  Монэн ӵош Юра но ветлӥз.  Со техникумын мынам атае  но
дышетскиз вал бере, ваньмыз тунсыко потӥз.

Мыным умой вал Юляен пумиськылыны. Нош берлозэ адӟиськеммы бере кык
нунал ортчыса, Иже анай-атае доры кошконо ни вал - дышетскон ар кутске.

Юля мынам сюлэмам мӧзмыт мылкыд, нош улонам пичияк югыт тылси кельтӥз.
Институтын дышетскыкум тодӥ: Юля кулыса усьылыны кутскем (эпилепсия).

Висёнзэ  йӧнатон  понна  мумы-бубыосыз  Москва  палась  городэ  улыны  кошкиллям.
Отын сыӵе  висёнэз  эскеронъя  институт  вылэм но,  нылашез  йӧнатыны оскытӥллям.
Аръёсын эмъяськыса, пайдаез луымтэ. Юля ассэ ачиз быдтэм.

Нылаш улонэз юн яратӥсь,  шунды шорын яркыт усьтӥськем сяська кадь вал.
Дырызлэсь вазь вуэм сӥзьыллэн кезьытэз сое кынтӥз, быдтӥз.

